
PPQA TERIMA LAWATAN DELEGASI PRINCE OF SONGKLA UNIVERSITY, PATTANI
 

UUM ONLINE: Sintok, 6 September 2026 – Universiti Utara Malaysia (UUM) menerima kunjungan delegasi daripada Prince of Songkla
University (PSU), Kampus Pattani, Thailand yang diketuai oleh Prof. Madya Dr. Phathara - on Wesarat bagi mengadakan lawatan
akademik yang memfokuskan kepada pengurusan akademik dan akreditasi antarabangsa.

Kunjungan tersebut menjadi platform kepada kedua-dua institusi untuk berkongsi pengetahuan dan pengalaman, khususnya dalam aspek
jaminan kualiti, pengurusan akademik serta pelaksanaan akreditasi antarabangsa.

Di dalam rangka lawatan tersebut, delegasi PSU telah berkunjung ke Pusat Pengurusan Kualiti dan Akreditasi (PPQA) dan menerima
taklimat yang disampaikan oleh Prof. Dr. Natrah Saad, Timbalan Pengarah PPQA, mewakili Pengarah.

Taklimat tersebut memberi gambaran mengenai pengalaman UUM dalam pelaksanaan akreditasi antarabangsa, khususnya Association to
Advance Collegiate Schools of Business (AACSB), ASEAN University Network-Quality Assurance (AUN-QA) dan EQUIS.

Delegasi PSU turut menyatakan minat yang mendalam untuk mendapatkan pemahaman lanjut mengenai proses mendapatkan akreditasi
AACSB, termasuk keperluan utama, persediaan yang perlu dilaksanakan serta aspek kritikal yang perlu diberi perhatian sepanjang
perjalanan akreditasi.

Sesi ini bukan sahaja memberi peluang kepada PSU untuk mendapatkan pandangan berdasarkan pengalaman UUM, malah turut
memperkukuh jaringan kerjasama antara kedua-dua universiti. Delegasi PSU turut menyatakan harapan agar perkongsian pengetahuan
dan pengalaman bersama PPQA dapat diteruskan pada masa akan datang.

Sebelum kunjungan ke PPQA, delegasi PSU telah mengadakan lawatan ke School of Business Management (SBM) bagi mendapatkan
gambaran mengenai struktur akademik UUM, pengurusan kurikulum serta pelaksanaan latihan industri. Taklimat dan sesi perbincangan
tersebut diketuai oleh Dekan SBM, Profesor Madya Dr. Shuhymee Ahmad, bersama barisan pengurusan SBM.

Delegasi turut dibawa melawat beberapa lokasi utama di kampus, khususnya Anjung Tamu dan Muzium Pengurusan UUM. Lawatan
tersebut memberi pendedahan kepada delegasi mengenai sejarah, perkembangan serta pencapaian UUM dan diselaraskan oleh Centre
for International and Academic Collaboration (CIAC).

Kunjungan ini mencerminkan komitmen berterusan UUM dalam memperkukuh jaringan kerjasama akademik di peringkat antarabangsa, di
samping berkongsi kepakaran dan pengalaman dalam bidang jaminan kualiti serta akreditasi antarabangsa dengan institusi rakan
strategik. Ia turut membuka ruang kepada kedua-dua universiti untuk meneroka peluang kerjasama yang lebih luas di dalam aktiviti
pembangunan akademik dan peningkatan kualiti institusi.

